
1905-ci ilin yaz və yay ayların-
da Bakıda başlanan milli hərəkat, 
Azərbaycanın digər şəhərlərinə 
də yayıldı. Çar idarəsinin qoydu-
ğu məhdudiyyətlərə baxmayaraq 
bölgələrdə Əlimərdan bəy Topçuba-
şov, Məhəmməd Əmin Rəsulzadə, 
Əhməd bəy Ağayev, Fətəli xan 
Xoyski və digərlərinin başçılığı ilə 
Azərbaycan türklərinin siyasi, sosial, 
iqtisadi ehtiyacları ilə bağlı toplan-
tılar keçirilir, gələcək planlar irəli 
sürülürdü.

Dünənə kimi uşaqları üçün 
ana dilində məktəb açmaq imkanı 
olmayan, qəzet nəşr etdirə bilməyən, 
seçki hüququ məhdudlaşdırılan və bir 
çox başqa haqları əllərindən alınan 
bir xalqın birdən-birə nailiyyətlər 
əldə etməsi çar hökuməti üçün 
gözlənilməz bir sürpriz oldu.

Əlimərdan bəy Topçubaşov, 
Əhməd bəy Ağayev, Adil xan Ziyad-
xanlı, Məhəmməd Əmin Rəsulzadə, 
Fətəli xan Xoyski, Ələkbər bəy 
Xasməmmədov 1905-ci il inqilabı-
nın gətirdiyi azadlıq nemətlərindən 
Azərbaycan xalqı üçün əlindən 
gələn qədər daha çox pay qoparmaq 
istəyirdilər. Bu məqsədlə Rusiya 
Dövlət Dumasında təmsil olunan 
azərbaycanlı deputatlar imperiya 
məngənəsindən xilas olmaq üçün açıq 
çağırışlar edirdilər.

Birinci Dövlət Dumasında 
Azərbaycanı uğurla təmsil edən 
Əlimərdan bəy Topçubaşov, İsma-
yıl xan Ziyadxanov, Məmmədtağı 
Əliyev, Əsədulla bəy Muradxanov 
çalışırdılar ki, Azərbaycan xalqının 
istəklərini həyata keçirə bilsinlər. 
Ə.Topçubaşov Azərbaycan xalqı-
nın siyasi azadlıq əldə etməsi üçün 
çalışdığı kimi, Rusiyada yaşayan 
başqa müsəlmanlarla da yaxından 
əlaqə saxlayırdı. O, Kazan, Krım, 
Türküstan, Dağıstan və Şimali Qafqaz 
vilayətlərində yaşayan müsəlmanların 
azadlığını, az da olsa, siyasi hüquq-
lara nail olmasını, müsəlmanların 
birləşərək öz azadlıqları uğrunda 
mübarizə aparmalarını istəyirdi və 
bunun üçün də yorulmadan çalışırdı.

Azərbaycan və başqa türk 
xalqlarının dumada irəli sürdükləri, 
üzərində durduqları, uğrunda 
mübarizə apardıqları türkdil-
li məktəblər, ana dilində təhsil, 
muxtariyyət və siyasi azadlıq 
məsələləri aktual idi.

1905-ci il Birinci rus inqilabı və 
1917-ci il İkinci rus inqilabı ara-
sındakı illər Azərbaycan türklərini 
istiqlal mübarizəsinə həvəsləndirən, 
xalqımızı azadlığa aparan və ən 
nəhayət, böyük səylər, ölümlər, 
qırğınlar və fədakarlıqlarla istiqla-
liyyətə qovuşduran illər oldu. Bu 
dövrdə Əli bəy Hüseynzadə belə 
yazırdı: “Qafqaz türkləri türklərin 
ən hürriyyətpərvərləridir. Bu 

məmləkətdə heç bir qüvvə hürriyyət 
arzusunu məhv edə bilməz, heç bir 
cəbr və təzyiq, heç bir cəfa və əziyyət, 
heç bir zülm və sitəm hürriyyət odunu 
söndürə bilməz. Qafqaz hürriyyət 
aləminin tarixində mühüm rol oy-
nayacaqdır, bu rollardan ən böyüyü 
Qafqaz və Azərbaycan türklərinə 
aiddir...”

Əli bəy Hüseynzadənin “Həyat” 
qəzetinin 1906-cı il 2 iyul tarixli 
nömrəsində söylədiyi bu fikirlər 
özünü çox gözlətmədi. 1914-cü ildə 
başlanan I Dünya müharibəsi 1917-ci 
ilin əvvəllərində Rusiyanı çökdürdü 
və 1917-ci ilin fevralında Rusiyada 
300 ildən artıq hakimiyyətdə olan 
Romanovlar sülaləsi devrildi.

Müstəqiliyyə qovuşmaq üçün yol-
lar arayan Ə.Hüseynzadə, Ə.Ağayev, 
M.Rəsulzadə, Ə.Topçubaşov, 
F.Xoyski, N.Yusifbəyli və başqaları 
Azərbaycanın gələcək siyasi xəritəsini 
cızdılar. Hələ 1913-cü ildə Romanov-
lar sülaləsinin 300 illiyi münasibətilə 
çar tərəfindən verilən amnistiyadan 
sonra Bakıya dönən M.Ə.Rəsulzadə 
1911-ci ildə təsis edilmiş “Müsavat” 
Partiyasına daxil olaraq liderliyi 
tezliklə əlinə aldı. 1915-ci ildə isə 
“Açıq söz” adlı qəzet çıxarmağa baş-
layan M.Rəsulzadə bu qəzet vasitəsilə 
İstanbuldan gətirdiyi Ziya Göyalpın 
türkçülük fikirlərini yaymağa başladı.

Eyni zamanda Nəsib bəy 
Yusifbəyli “Açıq söz” qəzetində 
M.Rəsulzadə ilə həmfikir olduğunu 
bildirir və millətçiliyi təbliğ edirdi. 
Bu yolda kifayət qədər çətinliklər 
vardı. “Gah tatar, gah dağıstanlı, gah 
müsəlman, gah türk, gah da müxtəlif 
adlar altında milli-dini zülmə məruz 
qalan Azərbaycan xalqı istiqlala 
qovuşmaq üçün fürsəti əldən vermək 
istəmirdi. Azərbaycan xalqını öz 
tarixi torpaqlarından didərgin salmaq 
üçün S.Şaumyanın başçılığı ilə 
Bakı Soveti qurumu yaradılmışdı. 
Azərbaycan xalqı ilə heç bir əlaqəsi 
olmayan bu qurum daşnak qüvvələri 
ilə birləşərək 1918-ci ilin martında 
təkcə Bakı şəhərində 11 mindən artıq 
türk-müsəlmanın həyatına son qoy-
du... Bu qırğınlar işıqlı səhərə gedən 
yolun zülmət gecəsi idi...”

1917-ci ildə çar Rusiyasının 
dağılması Cənubi Qafqazda müstəqil 
dövlətlərin yaradılmasına şərait 
yaratdı. Əvvəlcə Cənubi Qafqazdan 
Rusiya Dövlət Dumasına seçilmiş 
deputatlardan ibarət Cənubi Qafqa-
zın idarəsi üzrə xüsusi komitə, elə 
həmin ilin noyabrında isə Cənubi 
Qafqaz Komissarlığı yaradıldı. 
Lakin Rusiyada 1917-ci ilin okt-
yabrında bolşeviklərin çevriliş yolu 
ilə hakimiyyəti ələ alması Cənubi 
Qafqazdan Rusiyanın Müəssislər 
Məclisinə seçilmiş deputatların yo-
lunu bağladı və nəticədə 1918-ci ilin 
fevralın 14-də həmin nümayəndələr 

Tiflisdə toplaşaraq Cənubi Qafqazın 
ali hakimiyyət orqanı olan Zaqafqazi-
ya Seymini yaratdılar. 

Cənubi Qafqaz Seymində və 
hökumətində fəaliyyət göstərən 
Azərbaycan, Gürcüstan və erməni 
nümayəndələri arasında ümumi bir 
platforma olmadığından Seym tezliklə 
dağıldı və 1918-ci ilin mayın 26-da 
Gürcüstan istiqlaliyyətini elan etdi.

Cənubi Qafqaz Seymi dağıldıq-
dan bir gün sonra – mayın 27-də 
Azərbaycanın istiqlaliyyətini elan 
etmək və Azərbaycan hökumətini 
yaratmaq üçün Seymin bütün 
müsəlman nümayəndələri Tiflisdə 
toplandı. İclasa 4-cü Rusiya Dövlət 
Dumasının və Cənubi Qafqaz 
Seyminin keçmiş üzvü Məmməd 
Yusif Cəfərov sədrlik edirdi. İclas-
da keçmiş Cənubi Qafqaz Seyminə 
daxil olan “Müsavat” Partiyası və 
partiyasızların demokratik qrupunun 
müsəlman sosialistlər bloku, “İttihad” 
və müsəlman sosial-demokratların, 
menşevik “Hümmət” partiyalarının 

nümayəndələri iştirak edirdilər. İclas 
Batumdan qayıtmış Cənubi Qafqaz 
Mərkəzi Müsəlman Şurasının üzvü 
N.Yusifbəylinin məruzəsi ilə açıldı. 
Natiq bildirdi ki, Türkiyə Cənubi 
Qafqazın müstəqilliyinin saxlanıl-
masında qəti qərarlıdır və bu gənc 
dövlətin möhkəmlənməsi, güclənməsi 
və çiçəklənməsi üçün əlindən gələni 
edəcəyinə hazır olduğunu bildirir...

N.Yusifbəylinin məruzəsini 
dinləyən Müsəlman Fraksiyası 
Seymin özünü buraxması məsələsini 
geniş və hərtərəfli müzakirə etdi və 
Şərqi Zaqafqaziyanın idarəsini öz 
üzərinə götürmək məqsədilə özlərini 
Zaqafqaziya Müsəlmanlarının 
Müvəqqəti Milli Şurası elan etmək 
barədə yekdil səslə qərar qəbul etdi. 

Fövqəladə iclas Azərbaycan Milli 
Şurasının Rəyasət Heyətini seçdi. 
Rəyasət heyətinə “Müsavat” Partiya-
sından və bitərəflərin demokratik qru-
pundan – M.Rəsulzadə, M.Hacınski, 
N.Yusifbəyli, X.Xasməmmədov, 
M.Cəfərov, Müsəlman Sosialistləri 

Blokundan – X.Məlik-Aslanov 
və C.Hacınski, Sosial-demokrat 
“Hümmət” partiyasından isə – doktor 
X.Sultanov seçildilər. Gizli səsvermə 
nəticəsində həmin vaxt Batumda 
Türkiyə nümayəndə heyəti ilə danı-
şıqlar aparan M.Rəsulzadə Milli Şu-
ranın sədri, H.Ağayev və M.Seyidov 
sədrin müavinləri, M.Mahmudov və 
R.Vəkilov katib, F.Xoyski isə yekdil 
səslə icraedici orqanın – hökumətin 
sədri seçildilər. 

1918-ci il mayın 28-də Tiflisdə 
keçmiş Qafqaz canişinin sara-
yında sədr müavini H.Ağayevin 
sədrliyi və M.Mahmudovun katib-
liyi ilə Müsəlman Milli Şurasının 
ilk iclası keçirildi. Gərgin keçən 
müzakirələrdən sonra Azərbaycanın 
İstiqlal Bəyannaməsi qəbul edildi 
(Sultan Məcid Qənizadə və Cəfər bəy 
Axundov səsvermədə bitərəf qaldı-
lar). Həmin dövrdə “Əqdnamə” və 
ya “Misaqi Milli” adlanan bu sənədi 
H.Ağayev, F.Xoyski, N.Yusifbəyli, 
C.Hacınski, Ş.Rüstəmbəyov, 

N.Nərimanov, C.Məlik-Yeqanov, 
M.Mahmudov imzaladılar.

İstiqlal bəyannaməsi bütün türk-
müsəlman dünyasında ilk dəfə olaraq 
Azərbaycanda ən demokratik res-
publika idarə-üsulunun – parlamentli 
respublikanın yaradılacağından xəbər 
verirdi. Bəyannamədə deyilirdi: 

1. Bu gündən etibarən Azərbaycan 
xalqı hakimiyyət hüququna malik 
olduğu kimi, Cənub-Şərqi Zaqafqa-
ziyanı əhatə edən Azərbaycan da tam 
hüquqlu müstəqil bir dövlətdir;

2. Müstəqil Azərbaycan dövlətinin 
idarə forması Xalq Cümhuriyyətidir;

3. Azərbaycan Xalq Cümhuriyyəti 
bütün millətlərlə, xüsusilə qon-
şu olduğu millətlər və dövlətlərlə 
mehriban münasibətlər yaratmaq 
əzmindədir;

4. Azərbaycan Xalq Cümhuriyyəti 
milliyyətindən, məzhəbindən, 
sinfindən, silkindən və cinsindən asılı 
olmayaraq öz sərhədləri daxilində 
yaşayan bütün vətəndaşlarına siyasi 
hüquqlar və vətəndaşlıq hüququ təmin 
edir;

5. Azərbaycan Xalq Cümhuriyyəti 
öz ərazisi daxilində yaşayan bütün 
millətlərin sərbəst inkişafı üçün geniş 
imkanlar yaradır;

6. Müəssislər Məclisi toplanınca-
ya qədər Azərbaycanın başında xalqın 
seçdiyi Milli Şura və Milli Şura qarşı-
sında məsuliyyət daşıyan Müvəqqəti 
hökumət durur.

Göründüyü kimi, Azərbaycan 
Milli Şurası çox çətin bir şəraitdə iki 
mühüm tarixi qərara imza atdı. Bi-
rincisi, Azərbaycanın istiqlaliyyətini 
elan etdi, ikincisi, Fətəli xan Xoyski 
başda olmaqla Azərbaycan Xalq 
Cümhuriyyətinin ilk hökumətini 
formalaşdırdı. 

İstiqlaliyyətinin tanınması 
münasibətilə Azərbaycan mətbuatında 
xeyli yazılar getdi. Azərbaycan 
Cümhuriyyəti xalqların beynəlxalq 
ailəsinə daxil oldu. Azərbaycanın 
müstəqilliyinin tanınması ona olan 
marağı da artırdı. Bir çox ölkələrin 
Bakıda konsulluqları açıldı.

Azərbaycan Xalq 
Cümhuriyyətinin 23 ay dalğalanan 
səkkiz güşəli ulduzlu, üçrəngli bayra-
ğını 1920-ci il 28 aprel işğalı ilə milli 
ruhumuza yad olan sovetlər rejimi 
əydilər, ancaq endirə bilmədilər. 
70 il ərzində Cümhuriyyətə çox 
damğalar vuruldu! Bu illər ərzində 
Cümhuriyyətlə bağlı çox tarixlər 
yazıldı. Cümhuriyyətin yaradılmasın-
da haqqı olanları günahkar çıxarmaq 
üçün onlara müxtəlif damğalar vurul-
du, əksinqilabçı kimi qələmə verənlər 
də oldu. Lakin sovet imperiyasının 
cəza-repressiya maşını Azərbaycan 
xalqının qan yaddaşından 23 aylıq 
Cümhuriyyət sevdasını silib ata 
bilmədi. Bu illər ərzində xalq ümidini 
itirmədi. Bilirdi ki, ona həyat verənlər 

bu xalqın gözünün işığı olublar!
Cümhuriyyətin 73-cü 

ildönümündə Azərbaycan yenidən 
müstəqil oldu, imperiya zəncirini 
qıraraq özünü Azərbaycan Xalq 
Cümhuriyyətinin hüquqi varisi elan 
etdi.

1991-ci ilin 18 oktyabrın-
da Azərbaycan növbəti dəfə öz 
müstəqilliyinə qovuşdu və qəbul edil-
miş Konstitusiya Aktına görə, özünü 
Azərbaycan Xalq Cümhuriyyətinin 
siyasi və hüququ varisi elan etdi. 
XX əsrin 90-cı illərinin respublika-
mız üçün ağır sınaq illəri olmasına 
baxmayaraq, Azərbaycan xalqının 
ümummilli lideri Heydər Əliyev 30 
yanvar 1998-ci ildə “Azərbaycan 
Xalq Cümhuriyyətinin 80 illiyinin 
keçirilməsi haqqında” sərəncam 
imzaladı. Sərəncamda bu tarixi günün 
Azərbaycan xalqının həyatına böyük 
və əlamətdar hadisə kimi daxil olduğu 
qeyd olunur. Sərəncamda, həmçinin 
Azərbaycan Xalq Cümhuriyyətinin 
80 illiyinin respublikada geniş 
qeyd edilməsi, yubiley tədbirlərinin 
həyata keçirilməsi məqsədilə 
Dövlət Komissiyasının yaradılması, 
Azərbaycan Respublikasının Nazirlər 
Kabinetinə bu sərəncamdan irəli 
gələn məsələlərin həll edilməsi qərara 
alınırdı.

Ötən il 100 illik yubileyini qeyd 
etdiyimiz Cümhuriyyətimiz cənab 
Prezident tərəfindən də öz layiqli 
qiymətini aldı. 2017-cı il 16 may 
tarixli sərəncamı ilə Azərbaycan 
Xalq Cümhuriyyətinin 100 illiyinin 
təntənəli şəkildə keçirilməsi üçün 
sərəncam verildi. 

Azərbaycan Xalq 
Cümhuriyyətinin 100 illiyinin ən 
yüksək səviyyədə qeyd olunmasını 
qədim yunan əsatirindən alınmış 
fikirlərlə yekunlaşdırmaq istərdim. 
Qədim yunan əsatirinə görə, ilk 
dəfə yer üzünə alovu göydən gətirən 
Prometey olmuşdur. Bu cəsarətinə 
görə, yunanların baş allahı Zevs onu 
edam etdirmiş və Qafqaz dağlarında 
çarmıxa çəkdirmiş, qartallar isə onun 
ciyərini parça-parça edib qoparmış-
dılar. Prometey edam edilsə də, onun 
dünya üzünə gətirdiyi alov sönməyib 
indiyədək qalmış, bəşəriyyətə əvəzsiz 
xidmət etmişdir... Bəli, bax bu gün 
Azərbaycan Xalq Cümhuriyyətinin 
Azərbaycan xalqının tarixində, 
qəlbində yeri və rolu Prometeyin 
gətirdiyi o alova bənzəyir. O alov ki, 
müstəqillik ideyalarıdır, hürriyyətdir, 
azadlıqdır, sönməyibdir, yaşayır, ya-
şadılır, layiqli şəkildə davam etdirilir 
və gələcək nəsillərə çatdırılır.

Ziyad ƏMRAHOV, 
AMEA Elm Tarixi İnstitunun 

tarixşünaslıq və mənbəşünaslıq 
şöbəsinin müdiri,  

tarix elmləri üzrə fəlsəfə doktoru 

Azərbaycan  Xalq  Cümhuriyyəti  –  
tariximizin  şanlı  səhifəsi

Azərbaycan XX əsrə böyük bir xalq olaraq, özünün qüdrətli və 
savadlı ziyalı dəstəsi ilə qədəm qoydu. Siyasət meydanında özünü 
göstərə biləcək, Qərbin və Rusiyanın müxtəlif universitetlərində 

təhsil almış ictimai və siyasi xadimlər Azərbaycan qarşısında övladlıq və 
vətəndaşlıq borcunu yerinə yetirmək üçün əlverişli şərait gözləyirdilər. 
Belə bir əlverişli şəraitin artıq işartıları görünürdü.

“Prezident – xalq” vəhdətinin 
növbəti nümunəsi

Sakinləri narahat edən 
əsas məsələlər qaz, su və elektrik 
enerjisinin daimi verilməsi, yol 
infrastrukturunun yaxşılaşdırıl-
ması, məşğulluğun artırılması-
dır. Artıq bu məsələlər tədricən 
öz həllini tapır. Son illər paytaxt 
rayonlarında tikinti-quruculuq, 
abadlıq işləri geniş vüsət almış-
dır. İndiyədək yol-nəqliyyat sis-
teminin əsaslı təmiri və yenidən 
qurulması, əhalinin kommunal 
problemlərinin həlli, infrastruk-
turun yeniləşdirilməsi, şəhər 
nəqliyyatının daha da yaxşılaş-
dırılması istiqamətində mühüm 
tədbirlər həyata keçirilmişdir. 
Bu gün də yenidənqurma işləri 
uğurla davam etdirilir.

Bakıətrafı qəsəbə və 
kəndlərin sosial-iqtisadi və 
mədəni siması xeyli dəyişmiş, 
qaza, suya, elektrik enerjisinə 
olan tələbatın ödənilməsi, küçə 
və məhəllədaxili işıqlandır-
ma sistemlərinin qurulması, 
ictimai nəqliyyatın fasiləsiz 
işləməsi, sosial təyinatlı 
obyektlərin – məktəblərin, uşaq 
bağçalarının, xəstəxanaların, 
mədəniyyət evlərinin tikintisi 
və bərpası, müasir avadanlıqla 
təchiz edilməsi ilə bağlı xeyli iş 
görülmüşdür. Bu günlərdə Sa-
bunçu dəmir yolu vağzalı komp-
leksinin açılışı və dövlət başçı-

mızın həmin tədbirdə iştirakı, 
sakinlərlə görüşü Bakıətrafı 
qəsəbələrin abadlaşdırılması 
istiqamətində daha bir uğurlu 
addım oldu. 

Son illər Sabunçu rayonu 
ərazisində yeni müəssisələrin, 
parkların, istirahət 
mərkəzlərinin, sosialyönüm-
lü obyektlərin açılışında 
möhtərəm Prezidentimiz şəxsən 
iştirak edib. Bu, Bakıərtafı 
qəsəbə və kəndlərin inkişafının 
Prezidentin diqqət mərkəzində 
saxlanılmasından xəbər verir. 
Bakı sərnişin – Sabunçu dəmir 
yolu xəttinin açılışı bu qayğının 
növbəti təzahürüdür. 

Payataxtın mərkəzi ilə 
Bakıətrafı qəsəbə və kəndləri 
birləşdirən, əhali üçün çox 
əlverişli olan bu dəmir yolu 
xətti müstəqilliyimizin 
bərpasından sonra ilk illərdə 
ölkədə baş alıb gedən özbaşı-
nalıq, idarəetmədəki naşılıq, 
habelə baxımsızlıq ucbatından 
yararsız hala düşmüşdü. Dövlət 
başçımızın qarşıya qoyduğu 
vəzifələrdən biri də həmin 
dəmir yolunun bərpası idi. Artıq 
uzun illərin intizarından sonra 
bu məsələ də öz həllini tapdı.

Görülən işlərlə yerində tanış 
olan Prezident İlham Əliyev 

bir daha bildirdi ki, hər bir 
qəsəbənin problemləri diqqət 
mərkəzindədir: “Çalışırıq ki, 
bütün qəsəbələrdə qurucu-
luq-abadlıq işləri aparılsın, 
vətəndaşlar üçün yeni imkanlar 
yaradılsın”. 

Dövlət başçımızın tədbirdə 
iştirakı zamanı əsas diqqət 
çəkən məqamlardan biri də 
yaxınlıqdakı mağazaya girməsi, 
alıcılar və satıcılarla səmimi 
söhbət etməsi oldu. Cənab 
Prezident içəri daxil olan kimi 
satıcı və alıcılarla salamlaşıb 
hal-əhvallarını, işlərinin necə 
getdiyini soruşdu. Sonra qəsəbə 
sakinləri ilə təəssüratlarını 
bölüşüb, onların problemləri ilə 
maraqlandı. Bu fakt “Prezident 
– xalq” vəhdətinin növbəti 
nümunəsidir. Son illər dəfələrlə 
şahidi olmuşuq ki, dövlətimizin 
başçısı regionlara səfərləri 
zamanı əhali ilə bir yerdə olur, 
onların təkliflərini, şikayətlərini 
dinləyir, hətta sakinlərlə 
birlikdə şəkil çəkdirir. Bu, dövlət 
başçısının səmimiyyətinin, 
humanistliyinin, qayğıkeşliyi-
nin və insanlara verdiyi yüksək 
dəyərin bariz nümunəsidir. 

Dilarə CƏBRAYILOVA, 
Milli Məclisin deputatı

Ümumiyyətlə, cari ilin ötən aylarında insanların 
həyat səviyyəsinin yüksəldilməsi istiqamətində 
ciddi islahatlar gerçəkləşdirilib. Əlbəttə, bu, iqtisadi 
potensialın daha da gücləndirilməsi nəticəsində 
mümkün olub. Belə düşünülən və məqsədyönlü 
siyasət isə ölkəmizin inkişafına, xalqımızın əmin-
amanlıq şəraitində yaşamasına gətirib çıxarıb. 

Burada bir məqamı xüsusilə diqqətə çatdırmaq 
istərdim. Belə ki, bir il bundan əvvəl xalqımız 
növbəti dəfə cənab İlham Əliyevi yenidən Prezident 
seçdi. Bu, vətəndaşların ulu öndər Heydər Əliyevin 
siyasətinə inamının ifadəsi olmaqla yanaşı, 
Prezident İlham Əliyevin Azərbaycanın inkişafı 
yolunda əldə etdiyi uğurlarına verilən qiymət idi. 

Ötən ilin aprel ayında keçirilən seçkilərdən ötən 
müddətdə həyatımızın bütün sahələrini əhatə edən 
əhəmiyyətli dəyişikliklər baş verməsi də bunun 
bariz ifadəsidir. 

Yeri gəlmişkən, bu dəyişikliklər arasında 
diqqəti xüsusi cəlb edən vətəndaşlarımızın rifah 
halının yaxşılaşdırılması ilə əlaqədar genişmiqyaslı 
strategiyanın reallaşdırılmasıdır. Prezident 
seçkilərindən sonra cənab İlham Əliyevin imzaladığı 
ilk fərman da məhz vətəndaşlarımızın sosial rifah 
halının yaxşılaşdırılması ilə əlaqədar olub. Məsələn, 
Prezidentin imzaladığı sərəncamlarla Azərbaycanda 
minimum əməkhaqqı 38 faiz artırılaraq, 180 
manata qaldırılıb. Bununla da təxminən 600 
mindən çox insanın aldığı əməkhaqlarında 
ciddi artım baş verib. Eyni zamanda, minimum 
pensiyaların 116 manatdan 160 manata 
çatdırılması nəticəsində yenə də təxminən 600 
mindən çox insanın pensiyasında əhəmiyyətli artım 

baş verib ki, bu da onların rifahının yaxşılaşmasına 
müsbət təsir göstərib. 

Onu da xatırlatmaq yerinə düşər ki, 
müstəqillik dövründə ulu öndər Heydər Əliyev 
tərəfindən başlanılan və ötən 16 il ərzində 
uğurla davam etdirilən sosial islahatların mühüm 
göstəricilərindən olan minimum əməkhaqqı indeksi 
daim artmaqdadır ki, bu da sosial müdafiənin hər 
zaman diqqət mərkəzində olduğunu göstərir. 

Prezident İlham Əliyevin imzaladığı “Əhalinin 
sosial müdafiəsinin gücləndirilməsi sahəsində 
əlavə tədbirlər haqqında” sərəncamına əsasən 
sosial müavinət məbləğlərində də artımlar həyata 
keçirilib. Qeyd edək ki, pensiya məbləğlərindən 

fərqli olaraq, sosial müavinət məbləğləri konkret 
olaraq müəyyənləşdirilir. Belə ki, əvvəllər əlillər 
üçün 82 manat, müharibə əlilləri üçün 101 
manat, Çernobıl AES-də qəza nəticələrini aradan 
qaldırmaqda iştirak edib əlilliyi olan şəxslərin 94 
manat olan sosial müavinət məbləği artırılaraq 160 
manata çatdırılıb. Beləliklə, 1-ci qrup əlilliyə görə 
sosial müavinət 150 manat, minimum pensiya isə 
160 manat olub. 

Gücləndirilən sosial təminat sisteminin əhatə 
etdiyi əhali qruplarından biri də uşaqlardır. 
Ölkəmizdə 10-dan çox sosial müavinət növü 
məhz uşaqların sosial müdafiəsinə yönəldilib. 
Hazırda sağlamlıq imkanları məhdud 18 yaşadək 
uşaqlar, şəhid ailələrinin və müharibə əlillərinin, 
beşdən çox uşağı olan qadınların, müddətli həqiqi 
hərbi xidmət qulluqçularının uşaqları, valideyn 
himayəsindən məhrum olmuş uşaqlar aylıq sosial 

müavinətlə təmin edilirlər. Həmçinin ünvanlı dövlət 
sosial yardımı alan aztəminatlı ailələrin 1 yaşadək 
uşaqlarına aylıq sosial müavinət, yeni doğulan 
uşaqlara görə isə birdəfəlik müavinət ödənilir. 
Çernobıl AES qəzası nəticəsində I və II qrup əlil 
olmuş, yaxud vəfat etmiş valideynlərin uşaqlarına, 
habelə Çernobıl qəzası nəticələrinin aradan 
qaldırılması iştirakçılarının dispanser qeydiyyatında 
olan uşaqlarına da müavinət verilir.

Uşaqlar üçün müəyyənləşdirilən müavinətlərin 
mütəmadi olaraq artırılması daim diqqət 
mərkəzində saxlanılır. Dövlət başçısının 2019-cu il 
25 fevral tarixli sərəncamı bu sahədə növbəti və 
əhəmiyyətli addımın atılmasına imkan verib. Yeni 

sərəncama əsasən, bu il aprelin 1-dən sağlamlıq 
imkanları məhdud 18 yaşadək uşaqlar üçün 
müavinətin məbləği 82 manatdan 150 manata 
çatdırılmaqla həmin uşaqlara qulluq edənlər üçün 
də Prezidentin aylıq təqaüdü 50 manat məbləğində 
təsis edilib.

Azərbaycanda aparılan islahatlar, həyata 
keçirilən mühüm tədbirlər ölkə vətəndaşları ilə 
yanaşı, beynəlxalq ictimaiyyət tərəfindən də böyük 
maraqla izlənilir və müxtəlif beyin mərkəzləri 
tərəfindən yüksək qiymətləndirilir. Düşünülmüş 
addımların nəticəsidir ki, Azərbaycan “Doing 
Business 2019” hesabatında dünyanın 10 ən 
islahatçı dövləti siyahısına daxil edilib. Həmçinin 
Azərbaycan dünyanın ən çox islahat aparan ölkəsi 
elan olunub. Yeni hesabatda Azərbaycan 2017-
ci illə müqayisədə 32 pillə irəliləyərək 190 ölkə 
arasında 25-ci yerdə qərarlaşıb, dünyanın bir çox 
dövlətlərini geridə qoymaqla Müstəqil Dövlətlər 
Birliyi ölkələri arasında lider mövqeyə yüksəlib.

Mirağa ƏHMƏDOV,  
Azərbaycan Dövlət İqtisad Universitetinin 

(UNEC) biznes və menecment  
fakültəsinin dekanı, dosent

Prezident İlham Əliyevin Bakı şəhəri və ətraf qəsəbələrin 
inkişafına xüsusi diqqət və qayğısı yenidənqurma və abadlıq 
işlərinə geniş imkan yaradıb. Bununla əlaqədar son illər bir 

sıra tədbirlər həyata keçirilmiş, dövlət proqramları təsdiqlənmişdir. 
Mən 27 saylı Sabunçu ikinci seçki dairəsindən Milli Məclisə seçilmiş 
deputat kimi, seçicilərimlə keçirdiyim görüşlər zamanı da əhalinin 
abadlıq və yenidənqurma işlərindən, həmçinin onları narahat 
edən məsələlərin qısa müddət ərzində aradan qaldırılmasından, 
əmin-amanlıqdan razılıq etmələrinin şahidi olmuşam. Sosial islahatlar dinamik 

iqtisadi inkişafın nəticəsidir 
Sosial müdafiə yönümlü islahatlar indiki dövrdə hər bir cəmiyyətin inkişaf səviyyəsinə 

birbaşa təsir edən mühüm amillərdən hesab olunur. Prezident İlham Əliyevin rəhbərliyi 
ilə uğurla həyata keçirilən sosial islahatlar da bu baxımdan mühüm önəm daşıyır. 

Dövlət başçısı tərəfindən minimum əməkhaqqı və minimum pensiya məbləğlərinə edilən 
dəyişikliklər, habelə fiziki şəxslərin problemli kreditlərinin həlli ilə bağlı atılan qətiyyətli ad-
dımlar sosial-iqtisadi əhəmiyyətə malik növbəti humanist təşəbbüs olmaqla, əhalinin rifahının 
yüksəldilməsinə, sosial müdafiəsinin gücləndirilməsinə, ümumən ölkəmizdə layiqli həyat 
səviyyəsinin təmin edilməsinə güclü təkan verib. 

